
tantravaTadhAnikA

તન્ત્રવટધાનિકા અથવા તન્ત્રધાનિકા

॥ પ્રથમં આહ્નિકમ્॥
પ્રણમ્ય ગુરુમીશાનં સતન્ત્રવટધાનિકા । (સત્તન્ત્રવટધાનિકા)
સૂક્ષ્માભિનવગુપ્તેન સ્વશક્ત્યુદ્દીપ્તયેકૃતા॥ ૧॥ (મયાભિનવગુપ્તેન)

અજ્ઞાનં બન્ધને હેતુર્બન્ધનં હિ પુનર્ભવઃ ।
પુનર્ભવશ્ચ દેહાદૌ વેદ્યે સ્વાત્મત્વનિશ્ચયાત્॥ ૨॥
અહં સુકૃતકારીતિ સ્વર્ગદૌ ભોક્તૃતા મમ ।
ઇત્યાદિદેહતાદાત્મ્યાત્ સ્વર્ગાવીચ્યાદિષૂદ્ભવઃ॥ ૩॥
અતોઽનાત્મનિ દેહાદૌ ગલિતે સ્વાત્મનિશ્ચયે ।
ઘટાદિવદનાત્મેતિ દેહાદિ સ્થિતમપ્યુમમ્॥ ૪॥
પશ્યતઃ પૂર્વસંસ્કારક્ષયાદ્દેહે ક્ષયં ગતે ।
અન્યોચિતસ્વસંસ્કારાભાવાદ્દેહઃ કથં ભવેત્॥ ૫॥
દેહાભાવેઽપિ વૈ તસ્ય પ્રાણધીશુન્યગોચરે ।
આત્મસંસ્કારસદ્ભાવે ભવેત્તદ્રૂપતા પરમ્॥ ૬॥
પ્રાણદાવપિ તુ ધ્વસ્તે સ્વાત્મભાવે પરિસ્ફુટમ્ ।
સર્વાવચ્છેદહીનં તદાત્મતત્ત્વં પ્રકાશતે॥ ૭॥
અનવચ્છિન્નરુપત્વાદસંવેદ્યં તદુચ્યતે ।
અવચ્છેદાજ્જડં વેદ્યમન્યાધીનપ્રકાશકમ્॥ ૮॥
સ્વપ્રકાશૈકરૂપત્વાદ્ ભાવાત્મત્વેન ભાસનાત્ ।
તથાત્વેઽપિ સ્વતન્ત્રત્વાચ્છક્તિમાન્ સ શિવઃ સ્મૃતઃ॥ ૯॥
સર્વાત્મભૂતઃ સર્વાધ્વસમુત્તીર્ણઃ સ્વતન્ત્રકઃ ।
સ્વશક્ત્યા ભાસિતાનન્તવિશ્વઃ સ પરમેશ્વરઃ॥ ૧૦॥
સ એષ સત્યતો મુક્તઃ સર્વાચ્છેદવર્જનાત્ ।

અન્યે ન તત્ત્વતો મક્તા અવચ્છેદાંશસમ્ભવાત્॥ ૧૧॥
અતો યાવત્ર સર્વસ્મિન્ વેદ્યે વેદ્યતયા ગતિઃ ।
તાવદ્વેદ્યાંશ એકસ્મિન્ ભવેત્સ્વાત્મત્વનિશ્ચયઃ॥ ૧૨॥
યદા તુ ધરણીતત્ત્વાચ્છિવાન્તં તતત્વપઞ્જરમ્ ।
અવચ્છિન્નં ભવેદ્વદ્યમનન્યોન્યાત્મકં સ્ફુરત્॥ ૧૩॥
યદા તાવતિ સંવેદ્યજાતે વેદકમસ્ય યત્ । (તદા)
યતસ્ત દવચ્છેદહીનં ભાતિ પરં શિવમ્॥ ૧૪॥ (યતસ્તૈ)

તત્પ્રકાશં પ્રમાતૃત્વાત્રેતરન્મેયભાવતઃ ।
મેયત્વમસ્યાવચ્છેદાત્સ હ્યવચ્છેદકે સતિ॥ ૧૫॥
તદેવં ચ ધરાતત્ત્વાચ્છિવાન્તં માતૃ નેતરત્ ।
અમાતૃભાવાદેવાન્યદપ્રકાશાત્મકં સ્થિતમ્॥ ૧૬॥
અપ્રકાશં ચ નાસ્ત્યેવ સત્તા પ્રાકાશ્યમેવ ટિ ।
તતશ્ચાયં પ્રકાશત્વાત્ સ્વયં સત્તાસ્ય નોચિતા॥ ૧૭॥
પરાધીનૈવ સત્તાસ્ય પરાધીનપ્રકાશનઃ ।
પરિચ્છેદપ્રકાશસ્તત્ સોઽપિ તત્તુલ્ય એવ યત્॥ ૧૮॥
અતઃ પ્રકાશાધીના ચેત્સત્તાસ્મિન્ સાર્વકાલિકી ।
નૂનં પ્રકાશ એવાસ્તિ યોઽવચ્છેદવિવર્જિતઃ  ॥ ૧૯॥
તત્ર પ્રકાશે ભાન્ત્યેતે સ્વાવચ્છેદનિયન્ત્રિતાઃ ।
ભાવાઃ પ્રકાશસ્વાતન્ત્રયાદ્ વિચિત્રાકાર બૃંહિતાઃ॥ ૨૦॥
યથા ચ તેઽવભાસન્તે તથા તદુચિતાઃ પુનઃ ।
તેષાં પ્રકાશકા ભાન્તિ સુરાન્તાસ્તિર્યગાદયઃ॥ ૨૧॥
પ્રકાશકત્વાચ્ચૈતેષાં શિવાત્મત્વેઽપિ સુસ્ફુટે ।
વેદ્યાશ્ચાન્યોન્યતશ્ચાયમવચ્છેદોઽસ્તિ યત્નતઃ॥ ૨૨॥
અપ્રકાશત્વમપ્યસ્તિ તત્પ્રકાશપ્રકાશ્યતામ્ ।
ગતાસ્તે પશવો ભાન્તિ શિવસ્યૈવ સ્વશક્તિતઃ॥ ૨૩॥
અવચ્છેદાંશ એતેષાં સ્વપ્રકાશશ્ચ યઃ સ્ફુટઃ ।
સ વિચિત્રસ્વભાવત્વાદ્દેહપ્રાણાદિતાં ગતઃ॥ ૨૪॥

દેહાદેરપિ વૈચિત્ર્યાદ્દેવતિર્યઙ્મનુષ્યતા ।
વૈચિત્ર્યાન્તરતોઽત્રાપિ ચૈત્રમૈત્રાદિરૂપતા॥ ૨૫॥
યથા ચ પશવો ભાન્તિ તથા કેચન તાં નિજામ્ ।
અપ્રકાશદશાં ઘ્નન્તિ દેહપ્રાણતદાત્મતામ્॥ ૨૬॥
તે પ્રબુદ્ધાશ્ચ પતયો જીવન્મુક્તા મહર્ષયઃ । (પશવો)
તેષાં તત્તારતમ્યેન ગુરુશિષ્યાદિતા સ્થિતા॥ ૨૭॥
તદેવં ભેદભોક્તૃત્વં સૃષ્ટિઃ, તસ્થિરતા સ્થિતિઃ ।
અંશેન ન્યક્ક્રિયા તસ્ય સંહારોઽનુગ્રહઃ પુનઃ॥ ૨૮॥
અપ્રકાશદશાધ્વંસસ્તદુપાયૈકલગ્નતા ।
હૃદયાન્નિન્દનં તસ્ય તત્સેવા તત્તિરોહિતિઃ॥ ૨૯॥
એવંવિધં પઞ્ચકૃત્યં ભાસયન્ પરમેશ્વરઃ ।
યદાભાતિ તદેવાસ્ય ચિત્ત્વમૈશ્વર્યમુચ્યતે॥ ૩૦॥
તથાવિધપ્રકાશાંશધ્વંસઃ કસ્યાપ્યુપાયતઃ ।
વિનૈવ કસ્યચિચ્ચિત્રેરુપાયૈઃ સંસ્ક્રિયાદિભિઃ॥ ૩૧॥
તદેવં વેદ્યરૂપત્વાદ્ બોદ્ધૃત્વં બન્ધમુક્તતા ।
ઇયતઃ સકલસ્યાત્મા પ્રકાશોઽભ્યધિકસ્તતઃ॥ ૩૨॥
સર્વાતિરિક્તઃ સર્વાત્મા સ્વતન્ત્રઃ સર્વશક્તિકઃ ।
સર્વપૂર્ણોઽનવચ્છિન્રપ્રકાશો ભૈરવઃ પુનઃ॥ ૩૩॥
યદ્રૂપત્વં પરા મુક્તેઃ પુનરાવૃત્તિવર્જિતા   ।
અન્યાસ્તુ ધીપ્રાણશૂન્યધિયો જન્મક્ષયોચિતાઃ॥ ૩૪॥
શૂન્યં ધીઃ પ્રાણ ઇત્યેતત્ સૃજ્યતે ક્ષીયતેઽપિ ચ ।
સ્થૈર્યમસ્ય પરં દેહાપેક્ષયા ન તુ તત્ત્વતઃ॥ ૩૫॥
અતઃ ષટ્ત્રિંશદન્તઃસ્થે    તત્ત્વે સ્વાત્મત્વનિશ્ચયાત્ ।
વેદ્યાંશે મુક્તિરસ્યસ્યાદાવૃત્તિઃ સોર્ધ્વતઃ પરમ્॥ ૩૬॥
યદા સમસ્તવેદ્યાંશસમુત્તીર્ણ પરં મહઃ ।
ભાતિ મુક્તસ્તદેવાસૌ ભૈરવઃ પરમઃ સ્મૃતઃ॥ ૩૭॥
ઇતિ શ્રીમદભિનવગુપ્તાચાર્ય વિશેષવિરચિતાયાં
તન્ત્રવટધાનિકાયાં પ્રથમાહ્નિકમ્॥ ૧॥

॥ દ્વિતીયમાહ્નિકમ્॥
ઉપાયૈર્ન શિવો ભાતિ ભાન્તિ તે તત્પ્રસાદતઃ ।
સ એવાહં સ્વપ્રકાશો ભાસે વિશ્વસ્વરૂપકઃ॥ ૧॥
ઇત્યાકર્ણ્ય ગુરોર્વાક્યં સકૃત્કેચન  નિશ્ચિતાઃ ।
વિના ભૂયોઽનુસન્ધાનં ભાન્તિ સંવિન્મયા સ્થિતાઃ॥ ૨॥
યથાદશર્શે ઘટાદીનાં સ્થિતિર્મિશ્રેતરાત્મિકા   ।
ચિદાત્મનિ તથામીષાં ભાવાનાં ચિત્રરૂપિણી॥ ૩॥
આદશર્સ્તુ જડત્વાન્ન સ્વતન્ત્રો ભાસતે યથા ।
અહમ્પ્રકાશરૂપત્વાત્સ્વતન્ત્રો ભાસતે તથા॥ ૪॥
ઇત્યેવં ગુરુતઃ શ્રુત્વા વાક્યં તદ્ભાવનાક્રમાત્ ।
ભૂયોભૂયોઽનુસન્ધાનાત્ કોઽપિ યાતિ તદાત્મતામ્॥ ૫॥
નાહં દેહાત્મકો નાહં કર્માધીનો ન મે મલઃ ।
નાત્યેન પ્રેરિતોઽસ્મીતિ કિં  ત્વેતદ્વિપરીતકમ્॥ ૬॥
ઇત્થં વિકલ્પં સંસ્કૃત્ય સ્પષ્ટવિદ્યાત્મતાં નયન્ ।
કશ્ચિદ્યાતિ સમાવેશં ધન્યઃ શ્રીગુરુવાક્યતઃ॥ ૭॥
સ્વપ્રકાશં મમસ્તાત્મતત્વં માત્રાદિકં ત્રયમ્ ।
અન્તઃકૃત્ય સ્થિતં ધ્યાયેદ્ધદયાનન્દધામનિ॥ ૮॥
તદ્દ્વાદશમહાશક્તિરશ્મિચક્રેશ્વરં  વિભુમ્ ।
વ્યોમભિર્નિઃસરદ્વાહ્યે   ધ્યાયેત્ સૃષ્ટિં  સ્થિતો દધત્॥ ૯॥
પશ્ચાદ્ગ્રસ્તસબાહ્યાન્તર્ભાવમજ્ઞાનમાત્મનિ ।
વિશ્રામ્યેત્પુનરપ્યેવ ધ્યાનાભ્યાસાત્ પ્રથાત્મનઃ॥ ૧૦॥
પ્રાણો બોધમયઃ પૂર્વં તત ઉલ્લસતિ સ્ફટમ્ ।
મેયં પૂરયતે તેન સ ક્રમૈક્યં પ્રપદ્યતે॥ ૧૧॥
તદેવ સઞ્જિહીર્ષેત સંહૃત્યાપૂર્ણતાં નયેત્ ।
એતાવદનુસન્ધત્તે સપ્ત વિશ્રાન્તયસ્ત્વિમાઃ॥ ૧૨॥
ઉન્મિષત્તોન્મિષિતતા સઙ્ઘજૈરેકવિંશતિઃ    । (ઉન્મિષત્તોન્મિમિષતા)

આનન્દઃ ઉદ્ભવઃ કમ્પો નિદ્રા ઘૂર્ણિશ્ચ   પઞ્ચમી॥ ૧૩॥
તત્રોત્તરાત્તરાવેશભેદાત્ પઞ્ચોત્તરં ચ યત્ ।
તત્રાપિ ત્રિતયં મુખ્યં સૃષ્ટિસંહારબીજકમ્॥ ૧૪॥
યોગિનીહૃદયાનન્દવ્યોમભસમ્પ્રદાયતઃ ।
અવ્યક્તેતરયુગ્માત્મલિઙ્ગતાદાત્મ્યયોગતઃ ॥ ૧૫॥
શ્રીમદાચાર્યચક્રસ્થો મન્ત્રવીર્યં તદુત્તમમ્ ।
અષ્ટોત્તરશતાવિષ્ટં મન્ત્રાઃ પ્રાણપથે યતઃ॥ ૧૬॥
એવં ધીપ્રાણસઙ્ઘટ્ટદ્વારેણાન્તઃ  સમાવિશન્ ।
શામ્ભવીં  પરમાં ધારામાણવેન પ્રપદ્યતે॥ ૧૭॥
તદેવં ત્રિવિધં પ્રાપ્ય ગુરોરાવેશમુત્તમમ્ ।
ગુરુમભ્યચયેદ્ધીમાન્ દેહસર્વસ્વદાનતઃ॥ ૧૮॥
નૈનં પ્રકોપયેન્નાસ્ય વાક્યં કિચન્ઙ્ લઙ્ઘયેત  ।
અવિચારિતમસ્યાજ્ઞાં કુર્યાજ્જ્ઞાનં સ્થિરં તથા॥ ૧૯॥
ઇતિ શ્રીમદભિનવગુપ્તાચાર્યાવિશેષવિરચિતાયાં
તન્ત્રવટધાનિકાયાં દ્વિતીયમાહ્નિકમ્॥ ૨॥

॥ તૃતીયમાહ્નિકઃ॥
એવમાભ્યન્તરી સત્તા શિવતાદાત્મ્યદાયિની ।
યથા ભવેત્તથા પ્રોક્તં બાહ્યેદાનીં  નિગદ્યતે॥ ૧॥
બાહ્યો ભેદો દ્વિધા દષ્ટઃ ક્રિયાતો રૂપતસ્તથા ।
એકસ્મિન્નપિ કાલાત્મા તત્રાદ્યો દેશતઃ પરમ્॥ ૨॥
ક્રિયાસ્વાત્મપરિસ્પન્દસ્તતઃ પ્રાણોઽથ તત્કૃતમ્ ।
કાલવૈચિત્રયમિત્યેવં સંવિત્સ્પન્દાધિકં નહિ॥ ૩॥
યથા સંવિદ્ ઘટાત્માસૌ ચિદાત્મેતિ તરઙ્ગિતા  ।
શક્તિસ્તથા વિચિત્રોઽયં સૃષ્ટિસંહારવિભ્રમઃ॥ ૪॥
સ્વપ્નસઙ્કલ્પમાયાંશક્રિયાવૈચિત્ર્યચિત્રિતઃ ।
વિચિત્રઃ કાલ એકોઽયં સંસારસ્પન્દ ઇદૃશઃ॥ ૫॥

પ્રાકૃતં પાર્થિવં   વૈશ્વં શાક્તં ચાણ્ડચતુષ્ટયમ્ ।
વિચિત્રદેશભુવનતત્ત્વાત્મકમિદં સ્ફુરત્॥ ૬॥
મમૈવાન્તરતઃ સર્વદેશકાલાત્મિકાં ભિદામ્ ।
અન્તઃકૃત્યાહમેવૈક ઇતિ જ્ઞાનાદ્વિમુક્તતા॥ ૭॥
યાવદ્વિચિત્રં બાહ્યં હિ તન્ન ષટ્ત્રિંશતઃ   પરમ્ ।
માનસં વેત્તિ વિશ્રાન્ત્યા વિના સંવિન્મયં યતઃ॥ ૮॥
કઠિનં દ્રવમત્યુષ્ણં સ્પર્શં ચ સાવકાશતઃ ।
પઞ્ચ ભૂતાનિ ચિત્રાણિ તન્માત્રાણિ તુ તદ્ગુણાઃ॥ ૯॥
ગન્ધો રસો રૂપમથ સ્પર્શઃ શબ્દો વિશેષકઃ ।
એતેષાં ગ્રાહકં ચાક્ષં પઞ્ચધા જ્ઞાનશક્તિજમ્॥ ૧૦॥
ક્રિયાશક્ત્યુથમન્યચ્ચ તત્કર્મેન્દ્રિયપઞ્ચકમ્ ।
સઙ્કલ્પનિશ્ચયૌ માનસ્તદન્તઃકરણત્રયમ્॥ ૧૧॥
ઇયતો વેદ્યજાતસ્ય યદભિન્નં વપુઃ પુરા ।
તત્પ્રધાનમિયદ્વેદ્યં જડં તદ્વેદકઃ પુમાન્॥ ૧૨॥
સોઽપ્રકાશપ્રકાશાત્મા ષટ્કઞ્ચુકપરિષ્કૃતઃ ।
કિઞ્ચિત્કરોતિ જાનાતિ તચ્ચેદં શક્તિમાનિહ॥ ૧૩॥
યતોઽસ્મિ સોઽધુનૈવેતે કલા વિદ્યા સરક્તયઃ ।
કાલશ્ચ સર્વતત્ત્વાનાં પૂર્ણભૂમિર્નિશા   સ્પૃહા॥ ૧૪॥
અપ્રકાશાંશગલને પ્રકાશસ્યસ્ફુટા સ્થિતિઃ ।
પ્રકાશદર્પણે ભાવદર્શનં તદભેદતઃ॥ ૧૫॥
ભાવાનાં ભાસનં શુદ્ધઃ પ્રકાશ ઇતિ પઞ્ચધા ।
વિદ્યાતત્ત્વાદાશિવાન્તં તદભિન્નઃ પરઃ શિવઃ॥ ૧૬॥
ઉપદેશ્યતયા સોઽપિ સ્યાદવચ્છેદભાગતઃ ।
અષ્ટાત્રિંશં   પરં ધામ યત્રેદં વિશ્વકં સ્ફુરત્॥ ૧૭॥
પ્રત્યેકમપિ ભાવસ્ય યો ભેદો જ્ઞાતૃભેદતઃ ।
યથા ઘટં વેદ્મિ તથા મયા જ્ઞાતં શિવેન વા॥ ૧૮॥
ઇત્યેવં સ્વાત્મનઃ સર્વમન્તઃ પશ્યન્ સ્વસંવિદા ।
ગલિતાશેષભેદાંશો ભૈરવીભાવમશ્રુન્તે॥ ૧૯॥

ઇયદ્યદુક્તં તત્કોઽપિ સ્વયમેવાવબુદ્ધયતે ।
કશ્ચિદ્ ગુરૂપદેશેન શાસ્ત્રાદ્વાથ દ્વયાત્ ત્રયાત્॥ ૨૦॥
ગુરોસ્ત્વભ્યસ્તવિજ્ઞાનો દીક્ષયા સ વિમુચ્યતે ।
દીક્ષા ચ સામયી નામ મન્ત્રતાદાત્મ્યદાયિની॥ ૨૧॥
ચર્યાક્રમેણ દેહાન્તે સમ્યક્સમયપાલનાત્ ।
સા ચ સર્વાધ્વંસપૂર્ણમાન્ત્રસંવિદભેદિતા॥ ૨૨॥
ગુરુણાનુગ્રહધિયા શિષ્યે યદવલોકનમ્ ।
પૌત્રિકી સા પુનશ્ચર્યામાત્રેણ પ્રાયણે યયા॥ ૨૩॥
પરં શિવત્વમભ્યેતિ વિનાપિ જ્ઞાનયોગતઃ ।
સા ચ ક્રમાત્ક્રમં શિષ્યચિતેઃ શિવનિયોજનમ્॥ ૨૪॥
અતિક્રમ્ય તુ ષટ્ત્રિંશદન્તમધ્વાનમાદરાત્    ।
સા સ્વસ્થે પ્રાપ્તમૃત્યૌ વા મૃતે દૂરસ્થ એવ વા॥ ૨૫॥
ગુર્વન્તેવાસિતદ્વન્ધુમુખોત્થાચ્છક્તિપાતતઃ ।
સ્થાવરેષ્વથ દીક્ષા હિ પશુષ્વાપિ નિરૂપિતા॥ ૨૬॥
તે તુ ન જ્ઞાનહીનત્વાત્સાધકા ગુરવોઽપિ વા ।
સમસ્તજ્ઞાનસમ્ભારપૂર્ણસ્વાત્મવિકાસતઃ॥ ૨૭॥
વાઞ્છન્ સાધકતાં નેયો નિષ્કામસ્તુ ગુરૂત્તમઃ ।
સર્વસમ્પૂર્ણકૃત્યસ્ય સ્વાત્માર્થેઽનભિલાષિણઃ॥ ૨૮॥
પરિશેષ્યાત્પરાર્થેવ હ્યનપાયા ક્રિયેશવત્ ।
નિત્યં નૈમિત્તિકં ચૈવ ગુરુઃ સમયિપુત્રકે ॥ ૨૯॥
દ્વયેઽપ્યુપદિશેદાદ્યઃ સ્વયં નિત્યમુપાચરેત્ ।
નૈમિત્તિકં ગુરુઃ કુર્યાત્તચ્ચ પર્વદિનાર્ચનમ્॥ ૩૦॥
યત્ર સિદ્ધાશ્ચં ખેચર્યઃ સકેતં ચક્રિરે પુરા ।
પવિત્રકવિધિશ્ચાન્યો યઃ સમગ્રં પ્રપૂરયેત્॥ ૩૧॥
નૈમિત્તિકં મુખ્યકલ્પં સર્વથા સમુપાચરેત્ ।
શક્તિતદ્વદભેદેન સ્વાનન્દાત્મકવસ્તુનિ॥ ૩૨॥
તદ્રસાસારધાતૂત્થા ક્રિયા મુખ્યો વિધિસ્ત્વયમ્ ।

માસિ માસ્યથ વષં વા જન્મમધ્યેઽથ વા પુનઃ॥ ૩૩॥
મુખ્યેન વિધિના વૃત્તિસ્તહિં  ચર્યા ન પૂરિતા ।
અપૂર્ણચર્યાયોગેન ચર્યાપાયૈકમુક્તિકઃ॥ ૩૪॥
મુક્તો વિઘ્નં વ્રજેત્તસ્માત્સર્વથા પૂરયદ્વિધિમ્ ।
કશ્ચિદીશેચ્છયા સમ્યગનાશ્વસ્તોઽપિ ચેતસા॥ ૩૫॥
નિન્દન્નેવ ભજશ્વર્યાં સ તિરોહિત ઉચ્યતે ।
નિન્દ્યમાને મહામન્ત્રવિદ્યાચર્યાદિકોપજમ્॥ ૩૬॥
પાપ્મૈષાં પાતયેદ્ ઘોરે યાતનાધામ્નિ સર્વથા ।
કસ્યાપિ તુ તિરોભૂતવૃત્તેરપિ પુનર્નિજમ્ ॥ ૩૭॥
હૃદયં સમ્યગાશ્વાસાદવિઘ્નં શિવતાં વ્રજેત્ ।
એવં ધીપ્રાણસમ્બધાદાન્તરાદ્ બાહ્યતોઽપિ ચ॥ ૩૮॥
ચર્ચયા યઃ સમાવેશઃ સ ઇહાણવ ઉચ્યતે ।
તસ્મિન્ રૂઢઃ સમભ્યેતિ શાક્તમસ્માચ્ચ શામ્ભવમ્॥ ૩૯॥
તતઃ પરં પૂર્વસત્તાં પરરૂઢસ્તુ ન ત્યજેત્ ।
ઉલ્કાહસ્તો યથા કશ્ચિત્ પ્રાપ્યમાદાયતાં વ્રજેત્॥ ૪૦॥ (ત્યજેત્)

જ્ઞાનેનજ્ઞેયમાલોક્ય તથા જ્ઞાનેત્યજેદિ । (જ્ઞાનં ત્યજેદિતિ)
ઉક્તં શ્રીકાલપાદાદૌ જ્ઞાને નષ્ટે ન તત્સદા॥ ૪૧॥
જ્ઞાપ્તિસાધનમેવોક્તં ન જ્ઞેયં પરમં પદમ્ ।
એષાભિનવગુપ્તેન રચિતા તન્ત્રધાનિકા॥ ૪૨॥
હૃદ્ભૂમૌ યસ્ય રૂઢા સ શિવકલ્પમહીરૂહઃ (શિવકલ્પમહારૂહઃ)

ઇતિ શ્રીતન્ત્રધાનિકાયાંતૃતીયમાહ્નિકમ્॥ ૩॥
(ઇતિ શ્રીમદભિનવગુપ્તાચાર્યવિશેષવિરચિતાયાં
તન્ત્રવટધાનિકાયાં તૃતીયં આહ્નિકમ્)

(॥ સમાપ્તાચેયં તન્ત્રવટધાનિકા॥)

સમાપ્તાચેયં તન્ત્રવટધાનિકા શિવાયાસ્તુતરામોંતત્સત્ ।
॥ ઇતિ શિવમ્॥

તન્ત્રવટધાનિકા અથવા તન્ત્રધાનિકા

Note : Variations in referenced texts are given in parentheses.

A note for the verse 13 in second Ahnika. The text of the

second line of this verse indicating signs of Shaktipata is

partly missing in the referenced book. The complete text of

the line is found in the Tantraloka of Abhinavagupta and the

Malinivijayottara Tantra.

